Ioan, y disgybl annwyl (15)
Ar ôl duwch y croeshoelio daeth goleuni’r atgyfodiad. Unwaith eto roedd Ioan yng nghanol pethau.

Y bedd gwag

1 Yn gynnar iawn ar y bore Sul, a hithau'n dal yn dywyll, dyma Mair Magdalen yn mynd at y bedd a darganfod fod y garreg fawr oedd ar geg y bedd wedi ei symud. 2 Felly dyma hi'n rhedeg at Simon Pedr a'r disgybl arall (yr un oedd Iesu'n ei garu’n fawr), a dweud wrthyn nhw, "Maen nhw wedi cymryd yr Arglwydd allan o'r bedd, a dyn ni ddim yn gwybod ble maen nhw wedi ei roi e!" 
3 Felly dyma Pedr a'r disgybl arall yn mynd allan i fynd at y bedd. 4 Rhedodd y ddau gyda’i gilydd, ond dyma’r disgybl arall yn rhedeg yn gynt na Pedr a chyrraedd yno o’i flaen. 5 Plygodd i edrych i mewn i’r bedd, a gweld y stribedi o liain yn gorwedd yno, ond aeth e ddim i mewn. 6 Yna dyma Simon Pedr yn cyrraedd ar ei ôl ac yn mynd yn syth i mewn i'r bedd. Gwelodd yntau’r stribedi o liain yn gorwedd yno. 7 Gwelodd hefyd y cadach oedd wedi bod am wyneb Iesu, ond roedd hwnnw wedi ei blygu a'i osod o'r neilltu ar wahân i'r stribedi lliain. 8 Yna, yn y diwedd, dyma'r disgybl arall (oedd wedi cyrraedd y bedd gyntaf) yn mynd i mewn hefyd. Pan welodd e’r cwbl, credodd. 9 (Doedden nhw ddim eto wedi deall fod yr ysgrifau sanctaidd yn dweud fod rhaid i Iesu ddod yn ôl yn fyw.) (Ioan 20:1-9)
Roedd Pedr ac Ioan wedi bod gyda’i gilydd ers dyddiau eu plentyndod a rhedodd y ddau at y bedd gwag gyda’i gilydd. Ioan oedd y cyflyma, ond Pedr oedd â’r plwc i fynd i mewn i’r bedd gyntaf. Dyma Ioan yn ei ddilyn a chredodd yn syth fod Iesu wedi atgyfodi. Roedd holl brofiadau’r tair blynedd blaenorol, holl eiriau Iesu, yr holl ddysgeidiaeth a’r addewidion wedi dod yn fyw iddo. Pan welodd e’r cwbl, credodd. 

Be nesa? Tybed beth oedd Ioan yn ei ddisgwyl ar ôl gweld hyn i gyd?
Iesu'n ymddangos i'w ddisgyblion

19 Y noson honno, sef nos Sul, roedd y disgyblion gyda'i gilydd. Er bod y drysau wedi eu cloi am fod ganddyn nhw ofn yr arweinwyr Iddewig, dyma Iesu’n dod i mewn a sefyll yn y canol. “Shalôm!” meddai wrthyn nhw (cyfarchiad Iddewig sy’n golygu, ‘Heddwch i chi!’). 20 Yna dangosodd ei ddwylo a'i ochr iddyn nhw. Roedd y disgyblion mor hapus pan welon nhw’r Arglwydd. (Ioan 20:19-20)

Roedd y disgyblion mor hapus pan welon nhw’r Arglwydd. Dw i ddim yn meddwl fod mor hapus yn cyfleu hanner y stori! Ar ben eu digon, yn llawen iawn, wrth eu bodd, wedi cael modd i fyw..dw i’n amau os oes na eiriau’n bodoli i ddisgrifio pa mor hapus oedden nhw! Un munud roedden nhw’n ofnus ac yn cuddio tu ôl i  ddrysau oedd wedi eu cloi rhag ofn iddyn nhw gael eu llusgo i ffwrdd gan yr awdurdodau a’r funud nesa roedd Iesu yn ôl gyda nhw.
Yna dyma Iesu yn ymddangos i’w ddisgyblion unwaith eto wrth Lyn Tiberias. Roedd Pedr, Iago a Ioan wedi bod yn pysgota drwy’r nos mewn cwch hefo pedwar disgybl arall. Dechreuodd wawrio ac dyma nhw’n gweld rhywun yn sefyll wrth ymyl y llyn.  Dechreuodd siarad gyda nhw, a dyma Ioan yn ei nabod: 
Dyma'r disgybl roedd Iesu'n ei garu’n fawr yn dweud wrth Pedr, "Yr Arglwydd ydy e!" (Ioan 21:7) 

Pedr neidiodd i’r môr a mynd at Iesu, ond Ioan wnaeth ei nabod gyntaf. Mae’r hanes yn fy atgoffa i o’r ddau yn rhedeg am y bedd gwag; Ioan gyrhaeddodd gyntaf ond Pedr a lamodd i mewn. Mae cymeriadau’r ddau mor wahanol yn dydyn? Mae lle i ni i gyd yn ei deyrnas gan Dduw!
Dyma Iesu’n ymddangos i’w ddisgyblion, ac i eraill, dros gyfnod o ryw 40 diwrnod ar ôl dod yn ôl yn fyw a chyn mynd yn ôl i’r nefoedd (Actau 1:3). Roedd Ioan a’r disgyblion eraill gyda Iesu pan gafodd ei gymryd i ffwrdd i’r nefoedd, ac roedden nhw’n ei addoli. Wedyn dyma nhw'n mynd yn ôl i Jerwsalem yn llawen, a threulio eu hamser i gyd yn y deml yn moli Duw. (Luc 24:52-53)
Roedd Ioan a’r disgyblion eraill yn addoli’n llawen. Er fod Iesu wedi mynd yn ôl i’r nefoedd, roedden nhw’n gwybod ei fod o’n fyw. Roedd o wedi gorchfygu marwolaeth ac wedi addo y byddai’n gyrru’r Ysbryd Glân i’w dysgu nhw a’u helpu nhw (Ioan 14:26).
Cafodd Ioan brofi a gweld mwy mewn tair blynedd na wnawn ni mewn oes! Roedd yn cael ei baratoi wrth iddo ddilyn Iesu o gwmpas Galilea; wrth iddo weld y gwyrthiau a’r iacháu; wrth ddysgu ffordd hollol newydd o feddwl; wrth weld pwysigrwydd gweddi; wrth weld marwolaeth ac atgyfodiad Iesu; wrth weld Iesu’n mynd yn ôl i’r nefoedd. Un peth oedd ar ôl, a byddai Ioan yn barod i ddechrau ar ei waith newydd, ‘i wneud pobl o bob gwlad yn ddisgyblion i mi (Iesu), a'u bedyddio nhw fel arwydd eu bod nhw wedi dod i berthynas â’r Tad, a'r Mab a'r Ysbryd Glân.  A dysgwch nhw i wneud popeth dw i wedi ei ddweud wrthoch chi.’ (Mathew 28:19-20)

Roedd gan Ioan antur newydd o’i flaen. 

